
Tazwert tamatut 

Awal ´´Tasekla´´ ur yebni ara kan ɣef yiwet n tbadut, d awal i d-ibanen i tikelt tamezwarut 

deg tmurt n lurup. Tabadut-ayi tettbeddil seg tallit ɣer tayeḍ, s unamek-nniḍen, tesɛa assaɣ ɣer tallit 

i deg d-tban; deg tazwara qqaren-d ayen akk yettwarun yettwaḥsab d tasekla,  akken daɣen  awal n 

tsekla yemmal-d iḍrisen yebnan ɣef ccbaḥa n wawal. Ad naf tasekla-ayi tesɛa aṭas n tewsatin. 

Deg leqdic-nneɣ deg taɣult n tsekla yuran yerzan tawsit n wungal, i yellan d tawsit tamaynut 

deg tsekla taqbaylit, ad nemmeslay ɣef tsiwelt s tarrayt n Gérard Genette i yeḍfer umsawal deg 

teḥkayt. 

 Ungal ´´Tiṭ d yilleḍ. Ayen i d-qqarent tewriqin´´ n Muḥend Akli Salḥi d ungal-is amezwaru. 

Di tazwara ad d-nefk awal ɣef tesnarrayt ara neḍfer deg leqdic-a. Ad nebḍu leqdic-nneɣ ɣef 

sin n yiḥricen igejdanen, yal aḥric isɛa sin n yixfawen, deg uḥric amezwaru ad naf ixef amezwaru d 

tasnarrayt deg-s ad naf: asissen n usentel, timental n ufran n usentel, asissen n usagem, timental n 

ufran n usagem, asteqsi agejdan, turdiwin, akked tarrayt i neḍfer,  leqdic-at yemmugen ɣef usentel n 

tsiwelt d uguren i d-nemlal. 

Ixef wis sin d win n teẓri deg-s: tibadutin n wungal d tsensiwelt akked tsiwelt d yiferdisen-is. 

Ma yella d aḥric wis sin d aḥric n tesleḍt, wayi daɣen ad d-t-nebḍu ɣef sin n yixfawen: ixef 

amezwaru, d tasleḍt n tsiwelt deg wungal ´´ Tiṭ d yilleḍ. Ayen i d-qqarent tewriqin´´. Ma deg yixef 

wis sin: d tasleḍt n yixfawen yellan deg wungal-a. 

Di taggara n leqdic-a ad tili taggrayt tamatut, d igemmaḍ n wayen i d-nebder yakan, rnu ɣer-s 

tiɣbula d umawal d tijenṭaḍ.  



 

 

 

 

 

 
AḤric 

Amezwaru  
TiẒri d tesnarrayt 

 Tazwert 

       Deg yixef-a ad d-nemmeslay ɣef  yiferdisen n tesnarrayt, ad d- nessissin asentel d usagem d 

tmental n ufran, ad d-nefk turdiwin i usteqsi agejdan, iwakken ad nessiweḍ leqdic-a ɣer yiswi-ines, 

ad d-nesissen amahil d tarrayt i neḍfer, ad d-nebder tizrawin yemmugen ɣef leqdic-a, ɣer taggara ad 

d-nebder uguren i d-nemlal deg leqdic-a. 

1 Asissen n usentel  

       Leqdic-a d win yellan deg taɣult n tsekla yuran ɣef tewsit n wungal ara d-yilin d tasleḍt n 

tsiwelt i wungal yura Muḥend Akli Salḥi ´´ Tiṭ d yilleḍ. Ayen i d-qqarent tewriqin ´´.   

2    Timental n ufran n usentel 

 Tasiwelt deg wungal-a tusa-d s wudem-nniḍen d tamaynut. 

 Tasiwelt d abrid i yessishilen tigzi n uḍris n wullis. 

3 Asissen n usagem 

´´Tiṭ d yilleḍ. Ayen i d-qqarent tewriqin´´d ungal amezwaru n Muḥend Akli Salḥi  i d- ssufɣen-

t tezrigin IMTIDAD, aseggas 2022. Ungal-a yesɛa 183 n yisebtar, yebḍa ɣef 20 n yixfawen seg 

´´tiwriqin nettat, netta d nekk...(sb 09-30) alarmi d  tawriqt tawḥidt (sb181-183)´´.  

4  Timental n ufran n usagem 

 Seld tuffɣa n wungal-a amaru yewwi arraz ameqqran n  ´´Assia Djebbar´´. Dayen id aɣ-

yeǧǧan ad t-nefren, nufa-t  daɣen yesɛa azal ɣer daxel. 

 Amyikcam d umyicbek i yellan gar yixfawen. 

 Dɣa d tagnit iwakken ad d-nessekfel ayen yellan deg-s, nebɣa ad nesɛu tikti fell-as. 

5    Asteqsi agejdan 

Seld taɣuri-nneɣ i wungal ´´Tiṭ d yilleḍ. Ayen  i d-qqarent tewriqin´´ n Muḥend Akli Salḥi, 

nefka-d asteqsi-a agejdan: 

 Dacu-ten yiferdisen neɣ yiberdan n tsiwelt i yessemres umaru Muḥend Akli Salḥi akken ad 

yales taḥkayt-is? D wamek i d-tusa tsiwelt deg wungal-a? 

6 Turdiwin  

Asteqsi –ya agejdan d win i deg i d- frurin-t turdiwin-a ara d-nebder:  

 Ahat amaru deg wungal-a yezmer ad yili d netta i d amsawal  iɛac  taḥkayt, yezmer daɣen ad 

yili berra i teḥkayt.  

 Ahat tasiwelt deg wungal-a tezmer ad tili tebna ɣef sin n yimsawalen neɣ ugar.  

7 Iswi n leqdic 

Iswi n leqdic-a ad nexdem tasleḍt n tsiwelt i wungal ´´Tiṭ d yilleḍ. Ayen i d-qqarent 

tewriqin´´, iwakken ad nẓer anwa ṣṣenf n umsawal i yesseqdec umaru deg wungal-is. Daɣen ad d-

nesken amek i d-tusa tsiwelt deg wungal-a. 

8 Tarrayt n leqdic-a 

       Tarrayt n tesleḍt ara neḍfer d tin n tsiwelt, ad tili d abrid akken ad nexdem leqdic-a,tasleḍt-a 

tzerrew iferdisen i ɣef yebna uḍris, di yal anadi ɣef tussna-a nettuɣal  s waṭas ɣer yinadiyen i 

yexdem ´´ Gérard Genette´´ ladɣa deg yidlisen-a figure II, III 1966 , 1973 . 

9 Ayen yemmugen ɣef usentel n tsiwelt 

   Ayen yerzan asentel-a ´´Tasiwelt´´ nufa-d kra n tezrawin n ´´ Master´´ ɣef tewsit n wungal, 

tullisin, d tmucuha,  ad d-nebder  kra n tid n tesdawit n Bgayet d tid n tesdawit n Tubiret:  

 Tid n tesdawit n bgayet  nufa-d azal  n 13 n tezrawin  ad d- nebder snat kan: 

1- Tasleḍt n tsiwelt deg wungal ´´Tawaɣit n Tayri´´ n Abdellah Ḥaman sɣur Boukhiar Lounes, 

deg useggas 2015/2016. 

2- Tasleḍt n tsiwelt deg wungal ´´Agellil akked ineffuten yelhan´´ n Slimane Zamouche, sɣur 

Chachou Siham 2015/2016. 

 Tid n tesdawit n Tubiret: nufa-d azal n 12 n tezrawin ad d-nebder snat kan: 

1- Tasiwelt deg wungal ´´Aɛeciw n tmes´´ n Linda Koudach  , sɣur Toumi Kahina   akked 

Boutata linda , deg useggas 2020/2021.  

2- Tasleḍt n tsiwelt deg wungal ´´Inig aneggaru´´ n Brahim Tazaghart, Sɣur  Aimene Samia 

akked Lounici Nora, deg useggas 2014/2015.  

10 Uguren i d-nemlal 

 Ungal-a d arusrid. 

 llan wawalen uɛren cudden ɣer temnaḍin yemxalafen ɣef temnaḍin-nneɣ. 

  Taggrayt  

          Deg yixef-a nemmeslay-d ɣef yiferdisen n tesnarrayt n leqdic-a, nebder-d ayen akk icudden 

ɣer usentel n leqdic-a. Ixef i d-iteddun ad d-yili ɣef teẓri ara d- yemmeslayen ɣef waṭas n tbadutin 

yerzan asentel n leqdic-a.   



 

 

 

 

   

        Ixef wis sin   

tiẓri 

Tazwert  

       Ilmend n usentel-nneɣ i yellan deg taɣult n tsekla yuran, yessefk fell-aneɣ ad d- nawi awal ɣef 

wungal sumata imi d tawsit gar tewsatin n tsekla yuran, wa ad d-nemmeslay ɣef wungal yettwarun s 

teqbaylit, syin akkin ad d- nawi awal ɣef lesnaf n wungal. Deg yixef-a [ad d-nefk tabadut n 

tsensiwelt, daɣen kra n tbadutin ɣef tsiwelt], ad d-nawi awal ɣef yiferdisen n tsiwelt. 

1 Tabadut n wungal     

 D tawsit n tsekla yuran,  i yuɣen aḥric ameqqran di tsekla, icudd ɣer tesrit i d-yettalsen 

taḥkayt i d-yettawin ama ɣef wayen yellan d tilawt neɣ ayen yellan  d asugen . 

 Ungal d tawsit ur neɛdil ara akked tullist, acku mgaraden deg waṭas n tulmisin. 

Gar wid i d-yemmeslayen ɣef wungal ad naf ´´ Muḥend Akli Salḥi ´´ di tbadut i as-yefka deg 

usegzawal ameẓẓyan n tsekla : ´´ ungal d tawsit n tsekla, ungal ur yeɛdil ara netta d tullist, ungal d 

aḍris ɣezzifen, mačči am tullist, tin ɣer-s ṭṭuquten deg-s iwudam, yerna tasiwelt-ines tecbek nnig n 

tullist ´´ . 1 

Ad naf daɣen  (M.) Raimond  yenna-d : ´´ ungal d adlis n usugen deg tesrit ɣezzifen, n win i 

d-yemmalen deg umkan n yiwudam n tilawt, yettaǧǧa-yaɣ nettissin tanefsit-nsen d wayen ara 

ɛicen ´´ .2 

Akken daɣen i d-yenna : ´´ ungal d taḥkayt n usugen, yettwarun s tesrit, anda amaru yettnadi 

ad yejbed lwelha n yimeɣri s uglam n yiḥulfan, leɛwayed neɣ s yineḍruyen ´´3.  

Tabadut-nniḍen ad t-naf deg tezrawt n (A.)Benallaoua : ´´ ungal ( …) d tawsit iqqaren 

yimeɣriyen s waṭas ´´ .4 

2 Ungal yettwarun s teqbaylit  

Ungal aqbayli d ṣṣenf amaynut, deg tsekla tamaziɣt yuran, yennulfa-d deg tmurt n leqbayel, 

sɣur waṭas n yimyura i yerran lwelha-nsen ɣer tira. ungal-a d asnulfu amaynut i d-yernan ɣer tsekla 

tamaziɣt, i d-ilulen deg tallit- nni n unekcum arumi. Acku deg tallit-a irumyen xedmen-d iɣerbazen 

                                              
1(M-A.) SALḤI,  Asegzawal Ameẓẓyan n Tsekla, Ed. L’Odysée, Tizi-Ouzou 2017, P. 70.  
2(M.) RAIMOND,  Le roman  2Ed. Armand Colin, Paris, 2005,  P. 19. ´´le roman est une ouvre d’imagination en prose,  

assez longue, qui présente et fait vivre dans un milieu des personnages donnés comme réels, nous fait connaître leur 

psychologie, leur destin, leurs aventures´´.   
3 (M.) RAIMOND, op.cit.P.19 : ´´  le roman est une histoire feinte, écrit en prose où l’auteur cherche à exciter l’interêt 

par la peinture des passions,  des mœurs, ou par la singularité des aventures´´.    
4 (A.) BENALLAOUA, Contribution ā L’étude typologique du Roman d’éxpression Kabyle, Mémoire de Magistère 

Tasdawit n Bgayet, 2011/2012, P.17 ´´ le roman (...) c’est le genre le plus lu´´. 

selmaden deg-sen tafransist, ula d nutni lemden taqbaylit akken ad fahmen timetti taqbaylit akken 

ad asen-yishil lḥal i unekcum. 

Gar tbadutin i d-yettunefken i wungal yettwarun s teqbaylit ad naf tin n Muḥend Akli Salḥi 

deg udlis-ines ´´ Etudes de Littérature Kabyle ´´ :  ´´nebɣa ad d-ninni s wawal ungal yettwarun s 

teqbaylit , akk iḍrisen n teqbaylit (...), ungal s tmaziɣt (...), ma yella d aḍris i yura uqbayli  s 

tutlayin-nniḍen ama s taɛrabt, neɣ s tin n tefransist, ur yettuneḥsab ara d ungal n teqbaylit´´. 5 

3 Lesnaf n wungalen 

Gar leṣnaf i d-yufraren deg tewsit-a taseklant, llan wid i d-nufa deg tsekla tafransist ad naf: 

1- Ungal i d-yettawin ɣef tmeddurt (autobiographique). 

2- Ungal amazray (historique) . 

3- Ungal n tebratin (épistolaire) .                                                                                     

4- Ungal n tesleḍt (d’analyse). 

5- Ungal n tesnajawt (d’aventure). 

6- Ungal amsalṭu (policier).  

7- Ungal n tayri (romantique, d’amour). 

8- Ungal imzenneq (de science fiction). 

9- Ungal aberkan (le roman noire). 

10- Ungal n ṭraḍ (le roman de guerre). 

11- Ungal i d-yettawin ɣef wassaḍ (héroȉque).6 

4 Tabadut n wungal s tebratin ( roman épistolaire )  

 yessefk ad d-nawi awal ɣef ṣṣenf-a acku ungal i nextar iruḥ akk d tibratin, Iwudam n wungal-

a ttawin-d ɣef wayen i ten-iḥuzan s usemres n wallal n tebrat, ad yessiweḍ izen i win yettilin dima 

ɣer tama-s, ad yeḥulfu am wakken yella udiwenni gar-asen. 7 

                                              
5(M-A.) SALḤI ,Ētudes de Littérature Kabyle, Alger, 2011, P.82: ´´tout texte écrit en langue Kabyle(...) De ce fait, un 

texte écrit par un Kabyle en langue française ou en arabe n’est pas considéré, dans cette étude, comme roman Kabyle´´.  
6 (M.) RAIMOND, op.cit. P. 19. 



Ixef wis sin                                                                                             Ungal d tsiwelt 

19 

 

5  Tabadut n tsensiwelt 

D awal uddis yebḍa ɣef sin n yiḥricen: 

S tefransist: Narrat, Narration, Logie: science. 

S tmaziɣt: tasen: yekka-d seg tussna, siwelt: tasiwelt. 

 Ihi d tussna n tsiwelt, d tazrawt ɣef yiferdisen yemxalafen yellan gar teḥkayt d wullis. 

Akken i d-yenna ´´Muḥend Akli Salḥi´´: ´´Tasensiwelt, d tazrawt ɣef yiferdisen i d-yettaken 

aḍris n tsiwelt s timmad-is, am umsawal d tewsatin-ines, am tkerrist d wakud,...atg. Tban-d 

tmiḍrant-agi n tsensiwelt di tlemmast n lqern wis 20, ma yella d awal id-immalen tazrawt-a, 

yesnulfa-t-id Tzivitan Todorov deg yiseggasen n 60´´.8 

6 Tabadut n tsiwelt 

Tasiwelt d abrid i yeḍfer umsawal akken ad d-yeḥku ineḍruyen n teḥkayt.Tasiwelt gar 

yiḥricen igejdanen n wullis d lsas-ines. D abrid i yeḍfer umsawal akken ad d-yeḥku ineḍruyen n 

teḥkayt, yezmer umsawal (netta di tilawt d tamsalt yeqqnen ɣer lebɣi n umaru imi ayagi d tamsalt n 

ufran n uɣanib) ad d-yeḥku(ad d-isawel) ineḍruyen akken mseḍfaren di teḥkayt; yezmer diɣen ad 

isizwer ineḍruyen ɣef wiyaḍ. Yezmer ad isifses tasiwelt neɣ ad tt-yerr d taẓayant. Ad tifsus tsiwelt 

mi ara ttemseḍfaren yineḍruyen wa deffir wayeḍ,  ur yili dacu iten-id-iḥebsen, ma ulac aṭas n 

uglam, ulac aṭas n yiwenniten d waṭas n yidiwenniyen gar yiwudam, ad tili tsiwelt fessuset. Ad 

taẓẓay tsiwelt ma yella umsawal ittweṣṣif-d aṭas (ama d iwudam ama d adeg, ama dayen nniḍen, 

yerna isenṭaq-d aṭas yiwudam n teḥkayt, yerna ittak-d iwenniten ama ines ama n wiyaḍ, meḥsub, 

taggara n wawal: d aglam d yiwenniten d yidiwenniyen ur nettaǧǧa ara ineḍruyen ad mseḍfaren wa 

deffir n wayeḍ: d nitni i ten-iferqen akken ad tiɣzif teḥkayt yerna ad taẓẓay tsiwelt-ines.9 

´´Gérard Genette´´ yenna-d deg wayen i d-yewwi ɣef tsiwelt teqqen ɣer yinaw asiwlan: ´´inaw 

asiwlan d lsas n tesleḍt n yal aḍris deg wullis´´.10   

                                                                                                                                                        
7 WWW. espace français.com. le roman épistolaire ou par lettres. consulté le 9/05/2024.à 22h.  
8( M-A.) SALḤI, Asegzawal Ameẓẓyan n tsekla, Ed. L’Odyssée, Tizi-Ouzou 2017, P. 58. 
9Idem, P 60. 
10 (G.) GENETTE ´´figure ǀǀǀ´´, Ed le Seuil, Paris, 1972 P. 72. ´´la narration est un discour discurssif, l’origine de 

l’analyse d’un texte dans un récit ´´. 

http://www.espace/

7 Iferdisen n tsiwelt  

7.1 Amsiwel  

D win i wumi tettwaḥka teḥkayt, yemxalaf ɣef yimeɣri, Ameɣri d win yeqqaren d amdan 

yettidiren di tilawt, ma yella d amsiwel deg uḍris kan i yettili.11 

7.2 Amsawal  

 Akken it-id-yesbadu Muḥend Akli Salḥi : ´´ d win id-issawalen neɣ id-ittalsen taḥkayt (deg 

uḍris n tsiwelt) , amsawal yemxalaf ɣef umaru .Amaru d amdan yettidiren di tilawt, yessnulfuy-d 

taḥkayt, ma yella d amsawal yettili kan deg uḍris. D taɣect-nni i d-iḥekkun deg uḍris. Amaru 

yessnulfuy-d ma d amsawal iḥekku-d kan ur-d-isnulfay ara´´.12                                                                                                      

(Y.) Reuter  yenna-d: ´´Amsawal d win i d-yettalsen taḥkayt daxel n udlis´´.13 

Llan kraḍ n lesnaf n yimsawalen : 

Amsawal aniri, amsawal agensay, amsawal awadem.14 

7.2.1  Amsawal aniri  

Dwin i d-iḥekkun taḥkayt i deg ur yelli ara d awadem, yettili s wudem wis kraḍ 

asuf ´´ Netta ´´.  ´´ Nettat ´´ d umatar udmawan ´´i / y ´´ neɣ ´´ t ´´, s wudem wis kraḍ n usget 

´´ Nutni ´´.  ´´ Nutenti ´´, d umatar udmawan ´´ n ´´ neɣ ´´ nt ´´. 

7.2.2 Amsawal agensay  

Iḥekku-d taḥkayt i deg ittekki netta s timmad-is kan, tikwal netta d wayeḍ lwaḥid   deg yiwet 

n tiremt, d awadem gar yiwudam-nniḍen. 

7.2.3  Amsawal awadem  

D amsawal i d-yettalsen taḥkayt-is s timmad-is, yettawi-d ɣef wayen i as-yeḍran, yettban-d 

deg wudem amezwaru asuf ´´ Nekk ´´ d umatar udmawan ´´ ɣ ´´. 

                                              
11( M-A.) SALḤI, op. cit. 2017, P 33. 
12 (M-A.)  SALḤI, op. cit. 2017, P. 29, 30. 
13 (Y.) REUTER, Introduction à l’analyse de roman, 2éme Ed. Armand Colin, Paris, 2006, P . 36. ´´le narrateur est 

celui qui semble raconter l’histoire à l’intérieur du livre´´ 
14(M-A.) SALḤI, op. cit. 2017,  PP. 30,31,32. 

7.3  Iwudam  

D aferdis agejdan di tesleḍt n tsiwelt, iwudam d nutni i yesseddawen tigawin d tedyanin 

sdaxel n wungal. Akken i d-yenna Muḥend Akli Salḥi : ´´ Awadem d aferdis agejdan di tsekla n 

tsiwelt am Netta, am tigawt, am tkerrist, am wakud, am wadeg… ´´15 

Llan  sin n leṣnaf n yiwudam : iwudam igejdanen, iwudam inaddayen. 

7.3.1 Iwudam igejdanen  

Fell-asen i bnan ineḍruyen deg wungal, ttilin deg tazwara almi d taggara. 

7.3.2 Iwudam inaddayen  

             D wid ur d-nettuɣal ara s waṭas, yeggar-iten-d umaru mi ara ten-yuḥwaǧ. 

7.4 Akud  

D aferdis di tesleḍt n tsiwelt, yes ara neɛlem anta tallit i ɣef i d-yewwi umaru, yettban-d 

wazal-is deg ubeddel s wayes i d-gellun yineḍruyen n teḥkayt.Ad naf sin n leṣnaf n wakud di tesleḍt 

n tsiwelt : 

7.4.1  Akud aniri  

Yerza tallit deg i yura umaru aḍris-ines. D akud yellan berra i wullis. 

7.4.2  Akud agensay   

Yettili sdaxel n wullis yemmal-d lawan i deg ḍrant tedyanin i d-yewwi umsawal.16                                                

7.5 Adeg  

Adeg neɣ tallunt d aferdis agejdan anda i d-ḍerrunt tedyanin, Muḥend Akli Salḥi yessegza-d 

ay-a :  ´´ Adeg d aferdis di tesleḍt n tsiwelt , d adeg i d-immalen anda tḍerru tigawt, ittili-d s uglam 

n wadeg (ismawen d lewṣayef n yimukan) anda tḍerru teḥkayt ´´. 17 

7.6   Talɣa n tsiwelt  

 Tasiwelt s timad-is tettas-d s tlata n talɣiwin yemxalafen, am wakken nezra imqimen di 

tutlayin, akken ma llan ttwabḍan ɣef tlata : Amenzu d amqim ´´ Nekk ´´ win yettmeslayen, wis sin d 

                                              
15Idem,  P. 38. 
16 (M-A.) SALḤI, op.cit. 2017,  P. 21. 
17 (M-A.) SALḤI, op. cit. 2017,  P. 9. 

amqim ´´ Kečč ´´ win i ɣef nettmeslay, aneggaru d amqim n lɣayeb ´´ Netta ´´ win i ɣef nettmeslay. 

Talɣiwin-ayi ttwassnent si zik.18 

7.7 Ineḍruyen d tigawin  

 Akken i d-yenna (Y.) Reuter, deg wawal-is :´´ Yal ullis yebna ɣef waṭas n tigawin ».19 

Akken daɣen i d-yenna :  « Yal taḥkayt tebna ɣef waddaden d tigawin ´´.20 

7.8 Aglam  

         D aḍris neɣ d aḥric deg uḍris i d-yettaken isallen ɣef uwadem, ɣef tɣawsa, ɣef wadeg , ɣef 

wakud neɣ ɣef tigawt. Aglam, yesɛa azal d ameqqran di tira n tsekla acku isuddus aḍris, yerna 

itcebbiḥ-it.21 

Taggrayt  

         Гer taggara n yixef-a newwi-d awal ɣef wungal s umata d leṣnaf-is, nerna nefka-d tamuɣli ɣef  

wungal yettwarun s teqbaylit, nefka-d tibadutin n tsiwelt d yiferdisen-is ilmend n teẓrawin n 

yimnadiyen yemxalafen, llan wid i d-isenfalayen s tefransist ( (G.) Genette,  (M.) Raimond,  (Y.) 

Reuter), llan daɣen wid i d-isenfalayen s tmaziɣt (Muḥend Akli Salḥi ), ihi ilmend n wayen i d-

nenna, negza dacu i d ungal akked tsiwelt d yiferdisen-is. 

 

 

 

 

                                              
18HTTP://WWW.  NARRATOLOGIE-UNCI.pdf. ´´Il y a tois catégories de narrateurs : narrateur hétérodiégétique, 

narrateur homodiégétique et autodiégétique´´ 
19 (Y.) REUTER, Op.Cit.  2006, P. 45. ´´Tout récit est composé d’une multitude d’actions´´.  
20 (Y.) REUTER, l’analyse du récit, Armand Colin Paris, 2007, P. 19. ´´Toute histoire est composée d’états et 

d’action´´. 
21 (M-A.) SALḤI, op. cit. 2017, P. 18. 

 Tazwert  

Deg yixef-a ad nexdem tasleḍt i wungal ´´ Tiṭ d yilleḍ. Ayen i d-qqarent tewriqin ´´ n Muḥend 

Akli Salḥi s useqdec n teẓri n tsiwelt i ɣef i d-nemmeslay deg yixef wis sin n teẓri i yellan deg uḥric 

amezwaru n tezrawt-a. Ad nesleḍ iferdisen n tsiwelt i yellan deg wungal-a, s usekfel n yimedyaten 

ara aɣ-d-yessegzin ugar ṣṣenf n tsiwelt i yessemres umaru deg wungal-ines. 

1 Tasiwelt  

      Tasiwelt deg wungal-a, ad tt-naf tecbek, iḍrisen yellan deg-s qqnen s yiwet n ccbaḥa temxalaf. 

       Tuqqna-a mačči gar yiwudam akked yineḍruyen i tella akken nennum nettaf-itt deg wungalen-

nniḍen, yella-d ucbak deg ukcam d tuffɣa seg usentel ɣer wayeḍ, seg tedyant ɣer tayeḍ. 

Amyaru yebna tasiwelt-is s ttawil-a : yejmeɛ-d akk tizmamin d tewriqin i as-d tewwi 

Ṭawes ´´ tafremlit ´´, yeqqar-d seg tewraɣin, seg tqahwiyin, tid ixerbubcen, tid icergen… Ameskar 

yettaɛraḍ ad tent-yesddukel, akken ɣer taggara ad yefk udem i teḥkat yellan deg tewriqin. Amseḍfer 

d yineḍruyen neɣ d yisalli ur d-yili ara ucuddu gar-asen d uwadem, ad aɣ d-yefk umeskar aneḍru 

neɣ sin, ad yuɣal alma d azɣan neɣ d taɣuri n tewriqin-nni daɣen. Iwakken ad naf dacu i yuḍen 

umuḍin n teḥkayt, yessefk ad neg taɣuri almi d asebter 52. Ikemmel awal-is ɣef  waṭṭan n umuḍin 

deg yixef nniḍen Sb 75. 

 Md 01 : Ur t-iqriḥ waṭṭan-nni n kunṣir annect i ihemmej deg-s waṭṭan n tkatut* tamaẓẓayt. Sb 52. 

Md 02 : Amqennin-nni n kunṣir itett deg tfekka-s…Sb 75. 

   Iwakken ad naf tella Ṭawes tis snat ´´tamddakelt n umaru yuḍnen´´, yessefk ad neg taɣuri 

almi d asebter 91. Ikemmel awal-is ɣef Ṭawes tis snat deg yixef nniḍen Sb 157. 

 Md 01 : Tiwriqin-agi, d afus nniḍen i tent yuran. D afus n Ṭawes. D Ṭawes nniḍen. Sb 91.  

Md 02 : Wissen d acu  n tɣawsa ara k-id-yesneṭqen. Lamer ufiɣ… Lamer zemreɣ ad ak-d-alseɣ akk 

ayen i nesɛedda akkenni di sin seg wasmi i ´´ iyi-d-tesnulfaḍ´´, seg wasmi i iyi terriḍ d awadem i 

tira-k. Sb 157. 

Win ara yeɣren aḍris deg wungal-a ad yuɣal ula d netta d awadem, imi ad yekcem deg 

teḥkayt, ad yidir d yiwudam-is. Md : Yal tikkelt ideg ara iyi-yejbed uḍris, ttuɣaleɣ d awadem deg-s, 

ɣas amaru-s ur yebni fell-i. Sb 12.  

Tawsit-a ɣer Muḥend Akli Salḥi teddes mačči am tewsatin-nni timensayin i yettawin deg 

yiwen n ubrid kan n wullis. Ṣṣenf i yessemres umeskar deg ´´ Tiṭ d yilleḍ. Ayen i d-qqarent 

tewriqin ´´, tikwal yettili d aniri. Md : Netta, yerra-as (anyir ikres-it reffu uḥḍim, tamuɣli-s tegres, 

imi-s ibedd seg ustemtem) Sb 111. Tikwal d agensay. Md : Ifassen-inu neɣ inek, ur tnemḍaren Sb 

117.  Ma d taɣect n umuḍin i d-yettalsen, ad t-naf yessexdem amqim  ´´ Nekk ´´, mi ara d- 

yettmeslay ɣef yiman-is akked Ṭawes ´´tamddakkelt-is´´  yessexdam amqin  ´´ Nekkni ´´, mi ara d-

yettmeslay ɣef tmetti neɣ ɣef yirebraben yessexdam amqim ´´ Nutni ´´. Amaynut deg wungal-a 

mačči d ineḍruyen i d-ibennun tasiwelt, d tidmi d tfelsafit itt-ibnan. Ama ɣef tutlayt d ttexmam n 

umdan, ɣef wassaɣ n umdan d tmetti-s. Md : Timetti-nneɣ, tettekkes tilelli i yiɛeggalen-is ; 

tettaggad-iten Sb 58. 

1.1 Amsiwel  

 Akken i d-nenna deg uḥric n teẓri, amsiwel d win i wumi tettwaḥka teḥkayt, deg uḍris kan i 

yettili. Deg uḍris-a ad naf amsiwel d imeɣri ur nebɣi ad yeqqim kan d tɣuri, ula d netta yebɣa ad 

yekcem deg tira. Yettwaḥuza s wayen yellan deg tewriqin-nni dayen it-yeǧǧan yekcem ɣer umaḍal 

n tektiwin, amzun d yiwen seg yiwudam-nni aya yefka-as lebɣi ad yeddu ula d netta deg ubrid n 

tira. 

Md 1: segmi i ččḥeɣ ɣef lmektub i tetterḍeq terga n tira. sb 34. 

Md 2: ma d nekk, tura, dayen, faqeɣ...ɣef wayagi, ula d nekk ad aruɣ...sb 36. 

1.2 Amsawal  

D win ad d-yettalsen taḥkayt deg uḍris n tsiwelt, yezmer ad d- yales taḥkayt s yisem-is amzun 

d awadem neɣ yezmer ur d-yettban ara akk. Llan kraḍ n leṣnaf n yimsawalen. 

1.2.1 Amsawal aniri   

Akken i d-nenna deg yixef n teẓri, d win i d-iḥekkun taḥkayt ideg ur yelli ara d awadem, 

yettili s wudem wis kraḍ asuf  ´´Netta ´´, ´´ Nettat ´´, asget ´´ Nutni ´´. 

Md 01 : Netta anṭar-ines, rnant-as tfawtin yewten deg ubeḥnuq n ccfawat-ines.sb 10. 

Md 02 : Netta, yettseggim afus ɣef tewriqt, tikwal, yettaɣ-as awal yimru, iteddu-as di lebɣi.sb 11.  

Md 03 : Nettat, tidet kan, tecba ifeṭṭiwjen-nni i d-irewwlen seg ujajiḥ n tmest.sb 19. 

Md 04 : kecmen-d ɣer sbiṭar, d ixeddamen deg yiwen n lawan, am Netta am Nettat.sb 67. 

Awennet  

 Nufa-d azal n 06 n yimedyaten nniḍen i yellan deg yisebtar-a (45, 53, 68, 109, 111, 178) war wid i 

d-nebder. Ma nejmeɛ-iten ad uɣalen 10 n yimedyaten.  

1.2.2 Amsawal agensay  

Iḥekku-d taḥkayt ideg itekki netta d wayeḍ deg yiwet n tiremt, d awadem gar yiwudam-

nniḍen. S ussemres n wudem amezwaru asget ´´ Nekni ´´ d umatar udmawan ´´ n ´´ neɣ ´´ nneɣ ´´. 

Md 01 : Nemlal acḥal d abrid,  ma ur ɣliḍeɣ ara ahat azal n 14 neɣ 15 n tikkal.sb 19. 

Md 02 : Uzlen-d ɣer-s yifremliyen, ddiɣ-d yid-sen, Nufa-t-id yemttutel ɣef yiman-is am ukerra.sb 

39. 

Md 03 : yiwen wass… aha kan mekti-d…asmi akken nerra iman-nneɣ netturar amezgun.sb 157. 

Md 04 : Nekcem imi n taddart udmawen-nneɣ d imaynuten.sb 165. 

Md 05 : Mi nebda tikli, nella nettmeslay.sb 165. 

Md 06 : Nella neqqim akkenni, wa sdat wayeḍ.sb 129. 

Md 07 : Nettu ismawen n tliwa-nneɣ d leɛwanser-nneɣ.sb 159. 

Awennet  

Nufa-d azal n 9 n yimedyaten nniḍen i yellan deg yisebtar-a (20, 39, 58, 65, 95, 101, 121, 125, 127) 

war wid i d-nebder yakan. Mi ara ten-nesdukkel ad d-naf 16 n yimedyaten. 

1.2.3 Amsawal  awadem  

          D amsawal i d-yettalsen taḥkayt-is s timmad-is, yettawi-d ɣef wayen id-as yeḍran ; yettban-d 

deg wudem amezwaru asuf ´´ Nekk ´´ d umatar udmawan ´´ ɣ ´´. 

Md 01 : Kecmeɣ ɣer lbiru ur faqeɣ.sb 11. 

Md 02 : Refdeɣ-d allen-iw yis-sent nudaɣ akk adeg-nni.sb 13. 

Md 03 : Cergeɣ ussan iyi-d-yeqqimen…ad zedɣeɣ ṣṣḍa d lhem n taɣect.sb 54. 

Md 04 : Akken ikkateɣ kan ad illiɣ d iman-iw i rewleɣ ɣef win teẓẓa deg-i tmetti.sb 57. 

Md 05 : Ma d nekk, tajmilt ur tt-sɛiɣ…d tiwriqin kan id-jemɛeɣ, rriɣ-tent d isebtar n udlis ara 

yettwarun ma yufa-d tiṭ ara t- iwalin.sb 85. 

Md 06 : Tidet kan, urǧin ḥusseɣ i yiman-iw d tameṭṭut ala sdat-k.sb 95. 

Md 07 : Tettuɣ d tafremlit illiɣ.sb 14. 

Md 08 : Nekk am useggad-nni  i teṭṭef tḥemmalt gar yisafen.sb 168. 

Awennet  

Nufa-d azal n 16 n yimedyaten nniḍen i yellan deg yisebtar-a (10,15,16 ,17,22,24,61,87 , 

89,91,110 ,115,157,164,172,178) war wid  i d- nebder. D isebtar anda amsawal yettili d awadem. 

Awennet amatu  

Gar umsawal agensay d umsawal awadem d uniri, d ṣṣenf n umsawal awadem i yellan s waṭas  

acku yettales-d taḥkayt-is s yiman-is, syin d amsawal agensay, ma yella d ṣṣenf n umsawal aniri 

ulac s waṭas cwiṭ kan i yellan.  

1.3   Iwudam  

      D aferdis agejdan di tesleḍt n tsiwelt, llan iwudam igejdanen, llan inaddayen. 

1.3.1 Iwudam igejdanen  

       Fell-asen i bnan ineḍruyen deg wungal, ttilin deg tazwara almi d taggara n teḥkayt. 

.Amuḍin : D awadem zedɣen sin waṭṭanen, tatut d (Cancer), aṭṭan n tfekka-s yettaf-as ddwa deg 

yisufar, ma d aqraḥ n tnefsit-is yessusum-it s tira.  

.Amejjay : Yuḍen aṭṭan n tkatut, yuɣal-d si lɣerba, yettnadi ad yuɣal seg wass mi yella d amecṭuḥ. 

.Ṭawes (1) : D tafremlit, d  nettat i yessawḍen tiwriqin i umuḍin  iwakken as-d-yini ma yella ad d-

sufeɣ adlis neɣ ala. 

.Ṭawes (2) : D tamddakelt n umaru yuḍnen. 

.Imeɣri (Amsawal) : Ula d netta d awadem ur yebɣi ad yeqqim kan di tɣuri, ula d netta yebɣa ad 

yaru.  

1.3.2  Iwudam inaddayen  

      D wid ur d-nettuɣal ara s waṭas, yettader-iten-id umaru mi ara ten yiḥwiǧ kan, ttilin d sebba n 

kra n tigawin. 

 Ɛebdu Al illah axwanǧi: Mmi-s n xalti-s n umuḍin, bu tmuɣli qessiḥen, yettwali ayen 

iḍerrun gar Ṭawes d umuḍin. 

 Xali-s n umejjay: D Netta it-yewwin ɣer fransa seg wasmi i temmut yemma-s, yewwi-t 

meẓẓi. 

 Ifremliyen: Ttdawin amuḍin, ur stehzan ara deg-s rran-t d aɣbel-nsen, ddwawi ur ǧǧin ara. 

 Imawlan n umuḍin: Ttasen-d ɣer umuḍin yellan deg sbiṭar. 

 Yemma-s n umejjay:Tesɛa-t-id war zwaǧ, timetti ur tt-tecfiɛ ara ɣef leɣlaḍ-is, ula di 

tmettant-is, ur as-xdimen ara aẓekka. 

1.4 Akud 

1.4.1   Akud aniri 

D akud i yerzan tallit deg i yura umaru adlis-ines, d win yellan berra i wullis.d akud i deg i d-

yeffeɣ wungal deg 2022, ma d akud n yimeɣri d tallit i deg yeqqar deg-s ungal. 

1.4.2  Akud agensay 

D akud yettilin sdaxel n wullis, am wakud n tsiwelt, akud-a yemmal-d lawan ideg ḍrant 

tedyanin i d-yewwi umsawal. 

Md 01: Neqqim akken azal n sin n waguren. sb 9. 

Md 02: terna-iyi-d ussan ideg ur txeddem ara: ass n lḥed d wass n lexmis.sb 10. 

Md 03: Am temɣart taǧǧalt i d-yejmaɛayen timellalin n tyuzaḍ-ines ṣṣbeḥ meddi, tikwal, ttafeɣ-t 

yuki, ass-nni d ass n yiṭij n tefsut, ad meslayeɣ yid-s, ad iy-id yeḥku ɣef yiḍ amek i yemceččaw 

yid-s.sb 15. 

Md 04: Akka rebɛa sswayeɛ rnut-as tayeḍ.sb 41. 

Md 05: Zik n zik, d igli ; yal tiɣilt d igli, akkin i tmuɣli. Sb 63. 

Md 06: Seg yimir-nni, issewḥac ubrid.sb 63. 

Md 07: Tafrara tenneqlab d lefjer, tanezzayt tefsax tasebḥit yeqqel uzal d ṭṭhur.sb 148. 

Awennet 

 nufa-d azal n 17 n yimedyaten yellan deg yisebtar-a ( 12, 14, 15, 16, 19, 20, 21, 32, 33, 35, 40, 47, 

55, 64, 67,85, 84) war wigi i d-nebder. Akud i yellan s waṭas iḍelli d wass-a d uzekka.  

1.5    Adeg 

Adeg d yiwen n uferdis agejdan deg tsiwelt, yesɛa azal d ameqqran deg lebni n teḥkayt n 

wungal, dayen i yeǧǧan amsawal yettawi-d taḥkayt-is deg kra n yimukan, anda ttidiren yiwudam, ad 

d-nebder imukan yellan deg wungal-a akked yisebtar-nsen. 

Md 01: Sbiṭar: Anda yella umuḍin-nni i yewwet waṭṭan bu sin wudmawen. ´´taxxamt n sbiṭar deg-

s ḥellu...´´ sb 53. 

Md 02: Tasdawit: dinna i temlal Ṭawes d imeɣri. “tikkelt tamzwarut i nemlal, asmi itt-id weṣṣan 

ɣur-i, nemlal  tama n tesdawit, ɣef umnar n tewwurt n tesdawit.sb 9. 

Md 03; Fransa (tamurt n walzas): d tamurt anda yella imeɣri yettnemḍar.sb 26. 

Md 04: Tamdint n ´´Perpignon´´: d tamurt anda yella umejjay, dinna i ixeddem, dinna i yeɣra , 

dinna i d-yekker.sb 67. 

Md 05: Deg tesnawit  ´´François Arago´´: d adeg anda yeɣra umejjay-nni.sb 67.  

Md 06: Tasdawit n ´´Montpellier´´: Amejjay, seg wasmi i d-yewwi l ´´BAC´´ , yeɣra dinna 

tussniwin n tujjya.sb 67. 

Awennet 

Nufa-d azal n 06 n yimedyaten nniḍen i yellan deg yisebtar-a (43,104,142,143,163,167) war wid i 

d-nebder. Tuget n tedyanin n wungal-a ḍrant deg sbiṭar. 

1.6 Talɣa n tsiwelt  

   Talɣa n tsiwelt deg wungal-a temxalaf ɣef wungalen-nniḍen, tikkelt-a tettwabeddel aṭas tira n 

wungal. Amaru Muḥend Akli Salḥi yefka tilelli i yiwudam ad lḥun akken id-asen yehwa, d nutni i 

d-iḥekkun ɣef wayen iten-iceɣben, yal yiwen yefka-as tagnit ad d-isenfali iḥulfan d tektiwin-ines. 

Talɣa n tsiwelt deg wungal-a tusa-d am tin n umaru n Brahim Tazaɣart deg wungal-is ´´Inig 

Aneggaru 2012´´  netta daɣen yefka tilelli i yiwudam. 

llan aṭas n yimsawalen, aṭas n tuɣac i d-yettmeslayen deg wungal-a, ɣef waya i d-tusa talɣa n 

tsiwelt sumata s talɣa  tamezwarut ´´Nekk´´ s umatar ´´ɣ´´ win yettmeslayen ama d imeɣri, ama d 

Ṭawes tamddakelt n umaru yuḍnen, ama d amejjay, ama d Ṭawes tafremlit...tin yernan ɣer-s tella 

tsiwelt s ´´ Netta´´ cwiṭ kan i yellan. Maca Sumata d talɣa s ´´ Nekk´´ i yellan s waṭas. 

1.7  Ineḍruyen d tigawin 

     D iferdisen igejdanen di lebni n uḍris. 

    Ineḍruyen: 

Md 01: Amuḍin izuzun tarwiḥt-is. sb 11. 

              Md 02: Amuḍin yettaru ɣef tewriqin,ɣef tezmamt tawraɣt d tqahwit. sb 11. 

Md 03: Ma d amdan yezga ibubb...wa yettnadi ad yettu, wa yettnadi ad d- 

yemmekti. sb 38. 

 

Md 04: Aṭṭan ijebbed deg-s, takatut tkerref deg-s. sb 52. 

Md 05: Yuɣal yerfed-d tiwriqin tiyaḍ, tazmamt-nni yeǧǧa-tt di leqjer. sb 53. 

Md 06: Iceyyeɛ tafremlit. sb 97. 

      Tigawin 

 Md 01: Tuɣ-as-d tazmamt meskint ur tufi ara tawraɣt, tewwi-as-d yiwet d taqahwit, tmal ɣer 

tewreɣ. sb 97. 

 Md 02: Tezdi lqedd-is, tuɣal cwiṭ ɣer deffir am tin iḥussen i kra i d-iteddun..sb 176. 

   Awennet    

Deg wungal-a qlil mliḥ ad d-nemyager akked uneḍru. Nufa-d azal n 6 n yimedyaten nebder-iten-id, 

Ayen icudden ɣer tigawin nufa-d azal n 17 n yimedyaten yellan deg yisebtar-a 

(19,22,39,41,42,44,54,61,67,73,78,81,102, 110,111,165,176) war wigi i d-nebder. 

1.8 Aglam  

         Aglam d tulmist gar tulmisin tigejdanin yettilin deg uḍris ullis. Muḥend Akli Salḥi deg 

wungal-is yessexdem s waṭas aglam, win n leqriḥ (n tfekka neɣ n yiḥulfan ), ad t-naf d aglam 

lqayen, yella daɣen aglam n tfekka n Ṭawes (Asefru yesɛan tiseddarin d yifyar; sb. 122-123) 

Md 01: Azal n tezmamt tamectuḥt; banent-iyi-d amzun akken twacergent-d seg tezmamt.sb 9. 

Md 02: Tamuɣli-s ḥninet,imi-s yecmumeḥ. sb 37. 

Md 03: Taqendurt d tamellalt tisebbaḍin d timellalin kullec d amellal. sb 105. 

Md 04: lqedd, ur icuḥ,ma d tamuɣli qessiḥet. sb 106. 

Md 05: D taqcict yelhan, udem, leḥdaqa, yerna tettenkar zik, d taɛebbajt, tezmer i wagens tezmer i 

lexla. sb 106. 

Awennet  

           Aglam yella s waṭas, nufa-d azal n 11 n yimedyaten yellan deg yisebtar-a 

(10,13,38,49,54,53,85,91,104,122,123) war wigi i d-nebder. 

Taggrayt 

Гer taggara n yixef-a nbeyen-d amek i d-tusa tsiwelt deg wungal n Muḥend Akli Salḥi ´´ Tiṭ d 

yilleḍ. Ayen i d-qqarent tewriqin´´yal aferdis nefka-d fell-as imedyaten d yisebtar-nsen i d-nekkes 

seg wungal-a. Nufa-d tasiwelt tecbek (teqqen), macci yiwet n teḥkayt i yellan, ṭuqten yimsawalen, 

yeṭṭuqet deg-s umsawal awadem d ugensay, yella umsawal aniri acu kan ur d-iban ara s waṭas deg-s, 

ma d akud n tsiwelt ixleḍ gar wayen yellan n yimir, d ajdid d wayen iɛeddan. Amsawal iḥekku-d s 

telqay yessexdem aglam d uwennet, annect-a yerra tasiwelt ẓẓayet.   

Tazwert  

Deg yixef-a ad nexdem tasleḍt n yixfawen yellan deg wungal ´´Tiṭ d yilleḍ. Ayen i d-qqarent 

tewriqin´´ n Muḥend Akli Salḥi, ad d-nebder ixfawen n wungal-a,ad d-nefk agzul-nsen,syin ad 

nwali ma yella wassaɣ gar-asen, d wayen yesseqdec umaru sdaxel-nsen deg wayen yerzan tasekla 

taqbaylit. 

1 Ixfawen n wungal 

1.Tiwriqin, nettat,netta d nekk(sb 09-29 ) 

2.Nekk zgiɣ qqareɣ (sb 31-36 ) 

3.Tazmamt taqahwit (sb 37-50) 

4..Kra n tewriqin ɣef  nnfaq (sb 51-54) 

5.Nekk, ameɣri-nni (sb 55-59) 

6.Tazmamt-nni tawraɣt (sb 61-66) 

7.Tazmamt-nni taqahwit (sb 67-74) 

8.Gar tezmamin (sb 75-85) 

9.Xelḍent tewriqin (sb 87-90) 

10.Tiwriqin tilelliyin (sb 91-96) 

11.Tiwriqin tiyaḍ (sb 97-99) 

12.Gar tewriqin (sb 101-112) 

13.Seg tewriqin tilelliyin (sb 113-139) 

14.Tira d teklut d tikniwin (sb 141-145) 

15.Seg tewriqin tiwraɣin (sb 147-155) 

16.Tiwriqin illexsen d imeṭṭi (sb 157-161) 

17.Tiwriqin tineggura  n tezmamt taqahwit (sb 163-169) 

18.Mazal xelḍent tewriqin-nni (sb 171-173) 

19.Tiwriqin tineggura (sb  175-179) 

20.Tawriqt tawḥidt (sb 181-183) 

2 Tiktiwin icerken gar ixfawen  

 Llant kra n tewriqin ttraḥent d aṭṭan n tatut, llant tid i d-yewwin ɣef usmekti, ma d tiyaḍ zgant 

gar tmezwura d tneggura, tid yessawalen i tatut d tiwriqin n umuḍin i d-yeddan di tezmamt 

tawraɣt, d tid i yeččuren d aqraḥ d yideddicen i neddfen. Tikti-a tella-d deg yixfawen-a: ixef wis 

6 ´´ Tazmamt-nni tawraɣt´´, ixef wis 8 ´´ Gar tezmamin´´, ixef wis 11 ´´ Tiwriqin tiyaḍ´´, ixef 

wis 12  ´´Gar tewriqin´´, ixef wis 15 ´´ Seg tewriqin tiwraɣin´´. 

 Llant tid yessawalen i tkatut, ddant-d di tezmamt taqehwit, tigi d tiwriqin n umejjay i ɣef 

tesberber temzi-s am buberrak, netta yeckenṭeḍ deg-s, nettat tugi ad as- tserreḥ, ttlaɛin-as di 

taddart-is mmi-s n tɣalaḍt, ay-a ɣef yemma-s it-id-yesɛan war zwaǧ, timetti ur tecfiɛ yemma-s 

ula di tmettant –is, Ma d netta rrant-tt-id tɣemmar n ccfawat, d aṭṭan it-yettawin ar yizri i as-

yesxerben tudert-is. Tikti-a tella-d deg yixfawen-a: ixef wis 3 ´´Tazmamt taqahwit´´, ixef wis 7 

´´Tazmamt-nni taqahwit´´, ixef wis 14 ´´Tira d teklut d tikniwin´´, ixef wis 17 ´´Tiwriqin 

tineggura n tezmamt taqahwit´´. 

 Llant daɣen tiwriqin tilelliyin, i yura ufus n Ṭawes tamddakelt n umuḍin, tinna it-iḥemmlen, 

tettawi-as-tent mi ara terzu fell-as, tejmaɛ-itent Ṭawes tafremlit, tiwriqin-a ttawint-d ɣef wamek 

i d-trezzu fell-as; tessaram ad as-d-tuɣal tkatut i as-iruḥen segmi tewwten yirebraben. Deg-sent 

iḥulfan n tayri zeddigen, d ccfawat icebḥen n wasmi d-mlalen, deg-sent asirem i yessettuyen 

aqraḥ n yilleḍ, D tiwriqin i d-yettawin ɣef tuzuft, deg-sent tilelli d truzi n tuggdi n tmetti. Tikti-a 

tella-d deg yixfawen-a: ixef amezwaru 01 ´´Tiwriqin, nettat, netta d nekk´´, ixef wis 10 

´´Tiwriqin tilelliyin´´, ixef wis 13 ´´Seg tewriqin tilelliyin´´.  

 Llant kra n tewriqin ɣef nnfaq, deg-sent tuggdi d usetḥi, deg-sent tasusmi iqerrḥen, deg-sent 

aqraḥ n waṭṭan d win n tatut ikerfen deg umuḍin, deg-sent takatut n tmetti isebken i d-yeslalayen 

illeḍ i tiṭ yebɣan ad twali. Tikti-a tella-d deg yixfawen-a: ixef wis sin 02  ´´ Nekk zgiɣ qqareɣ´´, 

ixef wis 4 ´´Kra n tewriqin ɣef nnfaq´´, ixef wis 5 ´´Nekk, ameɣri-nni´´, ixef wis 9 ´´Xelḍent 

tewriqin´´. 

 Llant tewriqin illexsen d imeṭṭi, ccah d usḥissef, deg-sent acetki ɣef uckenṭeḍ deg uqdim, ugin 

amaynut (Nettat ´´Ṭawes´´, d umuḍin ) abrid yeɛreq-asen, ttemɛassan kan gar-asen. Ma d 

tiwriqin tineggura, deg-sent tayri , leḥnana d usirem n Ṭawes ´´tis snat´´ iḥemmlen amuḍin, deg-

sent i d- teɣra tabrat i deg imeslayen xelḍen d yimeṭṭi. Deg-sent nnejmaɛen-d akk yiwudam n 

teḥkayin mi d-teddem ungal aneggaru n umddakel-is amuḍin, teɣra-as-d asebter ɣef tatut, syin 

teqleb tawerqet tkemmel taɣuri, ur iban d lewṣaya, ur iban d asirem i as-d-yefka. Ma d amaru n 

tewriqin-a, yufa-d iman-is xelḍent-as tewriqin. Tikti-a tella-d deg yixfawen-a: ixef wis 16 

´´Tiwriqin illexsen d imeṭṭi´´, ixef wis 17 ´´Tiwriqin tineggura n tezmamt taqahwit´´, ixef wis 18 

´´Mazal xelḍent tewriqin-nni´´, ixef wis 19 ´´Tiwriqin tineggura´´. 

  Di taggara, teggra-d yiwet n tewriqt d tawḥidt, tettban-d temgarad akk ɣef tiyaḍ, d aɣawas n 

wamek i yettwaru ungal  ´´Tiṭ d yilleḍ, Ayen i d-qqarent tewriqin´´. Tikti-a tella-d deg yixef-a: 

ixef wis 20 ´´Tawriqt tawḥidt´´. 

3 Assaɣ yellan gar yixfawen-a 

        Ungal-ayi isɛa 183 n yisebtar, ifreq d ixfawen, yal ixef isɛa azwel, ixfawen-ayi cudden ɣer 

wayen yellan daxel, yezdi-ten wawal ´´tiwriqin´´ i d-yettuɣalen yal tikkelt.  Yebḍa ɣef 20 n 

yixfawen, iswi-ines ad yessixfef taɣuri ɣef yimeɣriyen, acku tiḥkayin d yimsawalen deg-s 

mcubbaken. 

Tiktiwin n yixfawen-a ur  ttemseḍfarent ara ta deffir tayeḍ, Ayen itent-yeǧǧan ferqent: amsawal 

ittwessif-d aṭas. Llant aṭas n teḥkayin macci d yiwet. 

  Ad naf ixef wis (6) ittkemmil deg wis (8),(11),(12),  ttawin-d ɣef teḥkayt n umuḍin . 

  Ad naf ixef wis (3) ittkemmil deg wis (7), (14),(17), ttawin-d ɣef teḥkayt n umejjay. 

  Ad naf ixef wis (2) ittkemmil deg wis (4), (5),(9), ttawin-d ɣef teḥkayt n yimeɣri.  

  Ad naf ixef amezwaru d wis (10) ttkemmilen deg wis (13),(15),(16),(18),(19), ttawin-d ɣef teḥkayt 

n umuḍin d Ṭawes tamddakelt-is, teddukel teḥkayt n umejjay, ad naf deg yixfawen-ayi nnejmaɛen-d 

akk yiwudam n teḥkayin. 

Ad naf anagar ixef wis (20) ur yettkemmil ara d yixfawen i d-nebder yakan, yettban-d 

yemgarad ɣef wiyaḍ, d aɣawas n wungal s timmad-is ma ad yemmed neɣ xaṭi.  

Llan ixfawen ur ɛdilen ara deg yisebtar Md: ad naf ixef wis 13  iwumi isemma umeskar:  

´´Seg tewriqin tilelliyin´´, meqqer ɣef wiyaḍ yeṭṭef seg usebter 113 almi 139. Ma d win meẓẓiyen 

akk fell-asen anagar wis (20) ´´Tawriqt tawḥidt´´. 

4     Later n tsekla timawit deg yixfawen-a 

Amaru yeslul-d iwudam i d- yettmeslayen i yessenqaden timetti i ten-ikeblen s leɛwayed. 

Yefka-d ayen akk i d-yufraren di tsekla taqbaylit seg zik ar tura. Yebder-d timucuha n zik yecban, 

Mqidec, Zelgun, Silyuna, Belɛejjut,...sb83. Akken yessemres inzan d lemɛun. Md ´´ ddu akken 

ddan waman´´ sb 72, zgan yimawen qqaren: ´´iyuɣen irgazen ur ttrun´´ sb 57. Yebder-d ula d 

tfelwiyin n teklut tigraɣlanin n Muḥemmed Isyaxem Md: tifelwin-nni i iɛelqen ɣef leḥyuḍ n lbiru-s, 

abeɛda tid n Edward Munc d Mḥemmed Isyaxem, d isfayluyen yettaken ɣer temẓi-s. Sb 68.  

Muḥend Akli Salḥi, yessemres amawal n yal-ass ´´Lexique familier´´ Md: azul a tamsiwt sb 

45, Tanemmirt i as- yerra umejjay sb 40. Yella umawal n lɛib d amawal ur nessexdam ara ɛinani 

´´Lexique vulgaire´´ Md:  llan wid i as-isemman: ´´mmi-s n tɣalaḍt´´ sb 70, d tasudent, ɣef teḥnikt 

neɣ ɣef tcenfirt sb 117,  ad t-naf daɣen deg wayen i as-d-yettaru umuḍin i Ṭawes tinna akken 

iḥemmel Sb 122,123. Tutlayt n wungal-a d tin icebḥen temcubbak , lqayet s lemɛan. 

Taggrayt  

        Di  taggara n yixef-a, neẓra ɣef wacḥal i yebḍa umaru ungal-is d ixfawen, yebḍa-t ɣef  20 n 

yixfawen, yal ixef s uzwel-is, deg wungal-a tiktiwin ur ttemseḍfarent ara akken i d-usan uṭṭunen n 

yixfawen,  Ayen ijebden deg wungal-a d imeslayen amek yetturar yis-sen umaru, ixfawen n 

wungal-a ttawin-d ɣef wassaɣ yellan gar umdan akked tmetti-ines. Aladɣa amdan yesɛan ugur n 

tfekka (lehlak ur nesɛi ddwa), ugur n tnefsit (tatut d tkatut) d ugur s wazal-is deg tmetti (amejjay 

yesɛan yemma-s d yir tameṭṭut) tamsalt n nnif. S wumdan i d-tettlal tmetti. Ma yemɛen ad telhu 

tmetti, ma dirit ad teɣli tmetti. 

Taggrayt tamatut 

Leqdic-nneɣ d win i d-yellan ɣef tsiwelt deg wungal ´´Tiṭ d yilleḍ. Ayen i d-qqarent 

tewriqin´´i yura ´´Muḥend Akli Salḥi´´, newweḍ-d ɣer yigemmaḍ i ɣer nebɣa ad naweḍ. 

Tasiwelt wessiɛet, maca nekkni nexdem tasleḍt i kra n yiferdisen-is. 

Ma nesmekta-d beṭṭu n yiḥricen n leqdic-nneɣ  yella-d seld taɣuri-nneɣ i kra n tiɣbula i aɣ-

iɛawnen, aḥric amezwaru nebḍa-t ɣef sin n yixfawen, ixef amezwaru d win n tesnarrayt nefka-d 

iferdisen i cudden ɣer-s, ixef wis sin d win n teẓri deg-s nefka-d tabadut n wungal s umata d leṣnaf-

is d wungal yettwarun s teqbaylit imi fell-as i yella laqdic-nneɣ, daɣen nessegza-d ungal s tebratin 

imi ungal-a yebna ɣef tebratin. Nesbadu-d tasensiwelt d tsiwelt d yiferdisen-is, aya yella-d seld 

taɣuri-nneɣ i kra n yidlisen i d-nebder deg tferawin n leqdic-a, d wid i yellan daɣen deg Iɣbula ( n 

tsensiwelt d tsiwelt d yiferdisen-is), ixef-a yella-d ilmend n teẓriwin d tarrayin yemxalafen n wid i 

d-isenfalayen yemxalafen i d-yewwin ɣef wungalen d tsiwelt.  

 Ma d aḥric wis sin i yesɛan sin n yixfawen, ixef n tesleḍt deg wungal ´´Tiṭ d yilleḍ. Ayen i d-

qqarent tewriqin´´ n ´´Muḥend Akli Salḥi´´ deg-s nesleḍ, ayen i d-newwi deg yixef n teẓri ɣef 

yiferdisen n tsiwelt, s tukksa n yimedyaten d yisebtar-nsen. Nessufeɣ-d iferdisen i ɣef  tebna teḥkayt 

n wungal-a am leṣnaf n umsawal, adeg akked yiferdisen-is nniḍen i d-nebder deg yixef n teẓri. 

 Ilmend n teṣleḍt i nexdem, ameskar isseqdec iferdisen yerzan tasiwelt deg wungal-is ´´Tiṭ d 

yilleḍ. Ayen i d-qqarent tewriqin´´ dayen i yeǧǧan taḥkayt-is tecbek, ur telli ara d tusridt  i yimeɣri, 

acku ineḍruyen n teḥkayt-a ur ttemseḍfaren-ara wa deffir wayeḍ,  yella ayen i ten-iḥebsen, amaru 

ittwessif-d aṭas ama d iwudam neɣ d adeg, ayen akk i yezmer ad d-yeglem, yerna isenṭaq-d aṭas 

iwudam,  ameskar ifka-d iwenniten. Tasiwelt deg wungal-a ur d-tussi ara s yiwen n wudem (Nekk, 

Nekkni, Nettat, Netta, Nutni) yettili-d ubeddel deg-s, ameskar isexdem tlata n leṣnaf n umsawal win 

yugten d amsawal awadem. Ameskar yettbeddil seg umsawal ɣer wayeḍ, iswi-ines ad yesiwweḍ  

taḥkayt-is i yimeɣriyen,  isexdem semmus n yimsawalen (amuḍin, amejjay, Ṭawes tamezwarut 

´´tafremlit´´, Ṭawes tis snat ´´tamddakelt n umuḍin´´, imeɣri), Deg yixef wis sin iwumi nsemma 

´´Tasleḍt n yixfawen´´ nennuda ɣef wassaɣ ma yella gar yixfawen neɣ ala, nufa-d dakken ulac 

amseḍfer gar-asen yal ixef anwa ixef it-ittkemilen, yella ukcam d tuffɣa seg yixef ɣer wayeḍ. Nerna 

nemmeslay-d daɣen ɣef  usseqdec n umeskar n tewsit n tsekla timawit deg wungal-is am yinzan, d 

ayen i d-issebganen ccbaḥa n umeslay d tbaɣurt n teqbaylit. Ikemmel-as ccbaḥa s tmedyezt i d-

yerna deg tira-s. 

Ihi s wakka ad d ninni d akken Muḥend Akli Salḥi d win i yessnen ad yurar s wawalen, yegla-

d s umaynut ama deg tsiwelt, deg tiɣunba...atg. D ayen i s-yernan azal i wungal-is. 

Deg taggara nessaram ad illin leqdicat ɣer sdat ara ikemmlen ayen i mazal ur yemmugen ara, 

imi ungal-a yezmer ad illin fell-as aṭas n leqdic-at. am:  

 Tazɣenmettit* ( timetti n umaru daxel n uḍris-a d wayen yerzan tamuɣli ɣef leɛwayed 

i yellan di tmetti). 

 Tasnimant* ( iḥulfan n yal awadem, tayri,tilelli...). 

Tiɣbula  

Ammud  

 SALḤI.(M-A) ´´Tiṭ d yilleḍ. Ayen i d-qqarent tewriqin´´. IMTIDAD, Alger, 2022.  

 TAZAƔART.(B) ´´Inig Aneggaru´´.TIRA, Alger, 2012.  

Idlisen  

 GENETTE.(G.), Figure III. Ed Seuil, Paris.1972. 

 RAIMOND.(M.). Le roman. 2 ème Ed, Armond Colin, Paris. 2005. 

 REUTER.(Y.),Introduction à L’analyse du roman. 2 ème Ed, Armand Colin,.Paris, 2006. 

 REUTER.(Y.), L’analyse du récit, Armond Colin, Paris. 2007. 

 SALḤI.(M.A.),Etude de Littérature Kabyle. Ed ENAG, Alger, 2011. 

Asegzawal 

 SALḤI.(M.A.),Asegzawal Ameẓẓyan n Tsekla. Ed L’Odyssée,Tizi-Ouzou,2017. 

Tizrawin  

 BENALLAOUA.(A.), Contribution à L’étude Typologique du roman d’expression Kabyle. 

Mémoire de Magistère. Université de Béjaia, 2011/2012. 

 OAHRANI.(H.), Tasleḍt n tsiwelt deg wungal ´´Asebbaɣ´´ n Ḥusin Luni. Mémoire de 

Magistère. Université de Béjaia, 2018/2019. 

 

 WERDI.(L.),Tugniwin n uɣanib yebnan ɣef urwas (Takanit, tumnayt , tasmidant) deg 

wungal ´´Tiṭ d yilleḍ. Ayen i d-qqarent tewriqin´´n Muḥend Akli Salḥi. Mémoire de Master 

II, Université Lmulud At Mɛemmer n Tizi-Ouzzou, 2021/2022.  

 Amawal  

 

     Awal  s tmaziɣt 

 

        Awal s tefransist  

 

Aɣbalu 

 

             Takatut 

             Tasnimant 

             Tazɣenmettit  

 

        La mémoire 

        La psychologie 

        La sociocritique  

 

     Asegzawal Tamaziɣt    

<=>Tafṛansist 2011_2024 

tutlayt.net 

Tijenṭaḍ 

 Awal ɣef umeskar 

 Muḥend Akli Salḥi ilul di 8 tuber 1969 deg Uqbu. 1988 d aseggas deg i d-yewwi akayad n l 

´´BAC´´, yekcem ɣer tesdawit n Lezzayer, ur iɛeṭṭel ara ijerred iman-is akken ad ikemmel 

´´Magistère´´ di tesdawit n Mulud Mɛemri (Tizi-Uzzu) deg taɣult n tsekla. Yuɣal d aselmad 

anagmay deg ugezdu n Tutlayt d Yidles n Tmaziɣt deg tesdawit-nni yakan. Muḥend Akli Salḥi, 

ikemmel amecwar-is deg ulmud d yinadiyen, yuɣal d aduktur di tsekla deg useggas n 2007 seg 2008 

ar ass-a, yettili ama d aɛeggal neɣ d imḍebber deg waṭas n tezrawin d yinadiyen yerzan tasekla 

tamaziɣt neɣ tazzayrit sumata. 

      Tura akka, yuɣal d ´´Professeur´´ deg uselmed unnig deg ugezdu n Tutlayt d Yidles n Tmaziɣt, 

yufrar-d ugar deg wannar n tsekla deg useggas 2022, imi yewwi arraz amezwaru s wungal-is 

amezwaru i yura, d win i nextar yakan i leqdic-nneɣ. 

Ayen yura umeskar 

1.Almuden d tezrawin( Etudes et recherches ) 

Md: ´´ Littérature kabyle, contexte, poétique et enseignement´´ Tizi-Ouzou, Edition Achab, 2019. 

2.Iwfusen (Manuels) 

Md: kra n tsura i tɣuri n tsekla 1. ɣef tsekla d tɣuri ( Quelques clés pour la lecture littéraire.1. sur la 

littérature et la lecture ). Bejaia. Tira editions, 2015. 

3.Isegzawalen 

Md: Asegzawal Ameẓẓyan n Tsekla ( Petit dictionnaire de littérature ). Tizi-Ouzou, Edition 

L’Odyssée, 2012 ( tazrigt tis snat di 2017 ). 

4.Ungalen  

  ´´Tiṭ d Yilleḍ. Ayen i d-qqarent tewriqin´´ Alger, Imtidad, 2022 ( Arraz n Assia Djebbar, 2022 ). 

5.Imagraden d tezrawin ( Articles )  

 Md: ´´ lexique de la performance dans la littérature kabyle traditionnelle´´. Etudes Berbères 7- 

Essais sur la sémantique en berbère et autres articles, Berber studies n°54, P, 157-164. 

Agzul n wungal  

      Deg wungal-a ad naf aṭas n ṭuɣac i d-iḥekkun. Yal yiwen amek i d-iḥekku taḥkayt n wayeḍ, 

ungal-ayi d taɣuri n yiwen yeqqar tiwriqin i as-d-d-wwin, tiwriqin-nni ḥekkunt-d snat n teḥkayin, 

taḥakayt n umuḍin akked teḥkayt n umejjay win yettdawin amuḍin-nni.  

    Amuḍin-nni s timmad-is d amaru yettaru ungalen yuḍen aṭṭan n l ( Cancer), ddwa-s ur telli yeẓra 

ad yemmet, yekcem sbiṭar acku wwten-t irebraben. 

    Tamddakelt-is ´´Ṭawes´´ tettawi-d tiwriqin i yura netta d tid i tura nettat, tḥekku-d akk ayen 

yellan gar-asen iwakken ad d- imekti. 

     Ma yella d taḥkayt n umejjay, yuɣal-d seg fransa, yekcem-d tamurt iwakken ad inadi ɣef temzi-

ines, netta temẓi-s tugi ad as-tserreḥ, tebrek fell-as am buberrak ladɣa ayen it-yezdin d yemma-s, 

yezga yilleḍ am tdarit deg ubrid-is. Gar snat n teḥkayin- a ad d-tlal tis kraḍ tin n winna i yeqqaren 

akken (imeɣri-nni), ma ad yaru netta neɣ ad yeqqim, ɣef waya i as-isemma ´´Ayen i d- qqarent 

tewriqin´´.  Tusa-d yiwet n tefremlit ´´Ṭawes´´ tamezwarut tefka-as-d tiwriqin-nni tenna-as kečč 

tesneḍ wid i d-yessufuɣen idlisen ma twalaḍ-t yelha ad d- yeffeɣ d adlis, netta mi yeqqar texleḍ-as 

gar tɣuri d tira ur yeẓri ma yeqqar neɣ yettaru, tiḥkayin-ayi ttemyekcament gar-asent. Syin akkin ad 

tkemmel teḥkayt, ad yuɣal umejjay alma d temẓi-s ad yefhem ayɣer yettwali tamuɣli n yemm-as 

qessiḥet, amuḍin-nni daɣen tamddakelt-is ad-as-d-teqqar tiwriqin ahat ad t-id-smektin-t. 

 

 

 

 

 

 

 

 



 

 

 

Agzul 

            Deg tazwara nefka-d tazwert tamatut deg-s nemmeslay-d ɣef tsekla s umata, nerna nebder-d 

tawsit tamaynut deg tsekla taqbaylit i yellan d ungal. Nebder-d daɣen tarrayt i neḍfer d tin n Gérard 

Genette, nefka-d tasnarrayt i neḍfer deg leqdic-a. 

Tazrawt-a tebḍa ɣef sin n yiḥricen igejdanen yal aḥric isɛa sin n yixfawen, deg uḥric 

amezwaru ad naf ixef amezwaru d tasnarrayt, ixef wis sin d win n teẓri. Ma yella d aḥric wis sin d 

aḥric n tesleḍt, wayi daɣen nebḍa-t ɣef sin n yixfawen, ixef amezwaru d tasleḍt n tsiwelt deg 

wungal «Tiṭ d yilleḍ. Ayen i d-qqarent tewriqin », ma deg yixef wis sin d tasleḍt n yixfawen yellan 

deg wungal-a. 

Ungal «Tiṭ d yilleḍ. Ayen i d-qqarent tewriqin» d tasarut ɣer tira taseklant acku yeslalay-d 

lebɣi ɣer yimeɣri. D ungal yuklalen aṭas n tezrawin. 

Deg teggrayt tamatut nefka-d igemmad d tiririt ɣef usteqsi-nneɣ agejdan i yallan «Dacu-ten 

yiferdisen neɣ yiberdan n tsiwelt i yessemres umaru Muḥend Akli Salḥi akken ad yales taḥkayt-is? 

D wamek i d-tusa tsiwelt deg wungal-a? » 

Awalen isura 

Tasiwelt - Muḥend Akli Salḥi - Tiṭ d yilleḍ - Tasleḍt.  

  

 


